
వేసవిరాత్రులందు నలివేణుల యూర్పులకుం జలించు న 

వ్యాసవముం గరంబు కుసుమాస్త్రక దీపనమౌ విపంచి గీ 

తాసదుపాయముం గలిగి దర్పక బాధితులంత ధూప స 

ద్వాసిత రమ్యహర్మ్యముల పైతలమందు సుఖింతు రర్మిలిన్ . 



సారసుగంధ సమ్మిళిత చందన లిప్తపయోధరంబులన్ 

హారి తుషార గౌర సముదంచిత హారములన్ ఘటించి యిం 

పారు నితఁబసీమను సువర్ణపుఁగాంచి నలంకరించు శృం 

గారవతీలలామఁ గనఁగాఁ బ్రియమారదె నెట్టివానికిన్. 



కరము నసహ్యమౌ పవనకాండము రేణుక మండలంబు స 

త్వరగతిరేఁప భూమి ఖరభాను కరావళి సంతపింప దు 

ర్భర వనితా వియోగశిఖ ప్రజ్వలియింప హృదంతరంబులం 

దిరుగు ప్రవాసులిద్ధరణిఁ దేఱి కనంగ నశక్యమయ్యెడున్ . 



మలమలఁగాయు నెండలకు మ్రగ్గుచు జింకలు కానయందు దౌ 

డలు వసివాడ నత్యధికదాహమునం జరియించి భిన్న క 

జ్జల నిభమౌ నభంబు పలుసారులు నీరను భ్రాంతి నాతురన్ 

బలు పరుగెత్తుచున్నయవి పైఁబయి నఱ్ఱుల నెత్తిచూచుచున్.

		 ఈ పేజీలో చివరి మార్పు 7 నవంబరు 2020న 07:47కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

